
“QIRONXON” DOSTONINING YARATILISHI  
MANBALARI VA TARIXIY ASOSLARI

Annotatsiya: mazkur maqolada “Qironxon” dostonining yaratilish manbalari va tarixiy asoslari tahlil etiladi. Tadqiqotda 
dostonning xalq og‘zaki ijodi, tarixiy voqealar hamda diniy-axloqiy qadriyatlar bilan bog‘liqligi ochib beriladi. Asarda xalqning 
ozodlik, vatanparvarlik va jasorat g‘oyalari badiiy ifoda topgani ilmiy asoslanadi. Doston tarixiy haqiqat va badiiy to‘qima 
uyg‘unligida yaratilgan epik asar sifatida talqin etiladi.

Kalit so‘zlar: “Qironxon” dostoni, xalq og‘zaki ijodi, tarixiy asos, epik tafakkur, milliy qadriyat, vatanparvarlik, tarixiylik.
Аннотация: в данной статье анализируются источники создания и исторические основы дастана «Қиронхон». 

В исследовании раскрывается связь дастана с народным устным творчеством, историческими событиями, а также 
религиозно-нравственными ценностями. Научно обосновано, что в произведении художественно отражены идеи 
свободы, патриотизма и мужества народа. Дастан рассматривается как эпическое произведение, созданное в гар-
монии исторической достоверности и художественного вымысла.

Ключевые слова: дастан «Қиронхон», народное устное творчество, историческая основа, эпическое мыш-
ление, национальная ценность, патриотизм, историчность.

Annotation: this article analyzes the sources of the creation and the historical foundations of the epic Qironxon. The 
study reveals the epic’s connections with folk oral traditions, historical events, and religious-ethical values. It is scientifically 
substantiated that the work artistically expresses the people’s ideas of freedom, patriotism, and bravery. The epic is interpreted 
as a work created through the harmony of historical reality and artistic imagination.

Key words: Qironxon epic, folk oral tradition, historical foundation, epic thinking, national values, patriotism, historicity.

Mustaqillik bizga o‘z tariximizga, madaniy meros va 
qadriyatlarimizga xolis, sog‘lom nazar bilan qarash, ularni 
har tomonlama chuqur ilmiy o‘rganish, asrab-avaylash, 
ijodiy rivojlantirish imkoniyatlarini berdi. Mustaqillik sharofati 
bilan olam ahliga mashhur ko‘plab xalq og‘zaki ijodi merosi 
ilmiy o‘rganildi, ular haqidagi tarixiy adolat tiklandi. Ana 
shular qatorida xalq og‘zaki ijodining yorqin namunalaridan 
hisoblanagan “Qironxon” dostoni ham o‘z mukammalligi, 
bo‘yi-basti, butun go‘zalligi bilan yaqqol namoyon bo‘lib, 
to‘laligicha qalblarimizdan joy oldi va baxshi shoirlarining 
asarlari yangi-yangi talqinlari yuzaga chiqdi. Mustaqillik 
tufayli ma’naviy merosimiz tiklandi. O‘zbekiston Respublikasi 
Prezidenti Shavkat Mirziyoyev o‘zining 2020-yil 24-yanvardagi 
Oliy Majlisga Murojaatnomasida “Eng katta boylik – bu 
aql-zakovat va ilm, eng katta meros – bu yaxshi tarbiya, 
eng katta qashshoqlik – bu bilimsizlikdir”! Shu sababli 
hammamiz uchun zamonaviy bilimlarni o‘zlashtirish, chinakam 
ma’rifat va yuksak madaniyat egasi bo‘lish uzluksiz hayotiy 
ehtiyojga aylanishi kerak”1, deydi. Ushbu fikrlardan kelib 
chiqib yoshlarning zamonaviy bilimga ega bo‘lishlarida xalq 
og‘zaki ijodining o‘rni benihoya kattadir. O‘zbek adabiyotining 
bebaho durdonalaridan biri bo‘lgan xalq dostonlari milliy 
madaniyatimiz, tariximiz, urf-odatlarimiz, axloqiy-ruhiy 
qadriyatlarimizni aks ettirgan noyob badiiy yodgorliklardir. 

Ulardan biri – “Qironxon” dostoni – xalq og‘zaki ijodining 
yorqin namunasi sifatida, nafaqat badiiy san’at vositalarining 
xilma-xilligi, balki xalqning dunyoqarashi, orzu-umid va ijtimoiy 
tafakkurining in’ikosini o‘zida mujassam etadi.

Bugungi kunda xalq og‘zaki ijodini o‘rganish, uni 
yangi nazariy yondashuvlar asosida tahlil etish, ayniqsa, 
poetik qurilishi, badiiy tasvir vositalari, obrazlar tizimi va 
kompozitsion tuzilishini tahlil qilish dolzarb ahamiyat kasb 
etmoqda. “Qironxon” dostoni poetikasini chuqur o‘rganish 
orqali biz xalqimizning estetik qarashlari, tarixiy xotirasi 
va ma’naviy merosini kengroq anglash imkoniga ega 
bo‘lamiz. Bundan tashqari, doston poetikasini tahlil qilish, 
uni zamonaviy adabiy jarayonlar bilan solishtirish, bugungi 
yosh avlodga milliy adabiy merosimizni yetkazish, uni ta’lim-
tarbiya jarayoniga samarali joriy etish nuqtayi nazaridan ham 
alohida ahamiyatga ega.

“Qironxon” dostoni o‘zbek xalq og‘zaki ijodining epik 
janrlaridan biri sifatida xalq tarixiy tafakkurining, ma’naviy 
xotirasining yuksak ifodasidir. Dostonning yaratilish manbalari 
xalq hayotining ko‘p asrlik tarixiy jarayonlari, ijtimoiy kurashlari, 
qadriyatlari va e’tiqod tizimi bilan bevosita bog‘liqdir. Har 
qanday epik asar singari “Qironxon” ham o‘z ildizlarini xalq 
og‘zaki ijodining eng qadimiy qatlamlaridan olgan bo‘lib, 
unda tarixiy haqiqat badiiy to‘qima bilan uyg‘unlashgan, xalq 

1 Ўзбекистон Республикаси Президенти Шавкат Мирзиёевнинг 2020 йил 24 январдаги Ўзбекистон Республикаси 
Олий Мажлисга Мурожаатномаси. 2020 йил 26 январ. Халқ сўзи газетаси.

ideallari esa qahramon obrazlari orqali ifodalangan2.
Doston yaratilishining asosiy manbalaridan biri – xalqning 

o‘z tarixiga, ozodlik g‘oyasiga, adolat va jasoratga bo‘lgan 
intilishidir. Og‘zaki ijodda shakllangan afsonalar, rivoyatlar, 
qahramonlik qo‘shiqlari va xalq dostonlari keyinchalik 
“Qironxon” dostoni syujetiga asos bo‘lgan3. Undagi voqealar 
qadim turkiy qahramonlik an’analariga, “Alpomish”, “Go‘ro‘g‘li”, 
“Rustamxon” kabi xalq eposlarining badiiy makoniga yaqin4. 
Ayniqsa, Qironxon obrazi xalq ongida mujassam bo‘lgan ideal 
shaxs – mard, adolatli, xalq uchun jonini fido qiluvchi sarkarda 
timsoli sifatida talqin etiladi. Bu obraz xalqning tarixiy orzulari, 
erksevarlik ruhi va milliy o‘zligini ifoda etuvchi umumlashma 
sifatida shakllangan. Dostonning shakllanishida tarixiy 
manbalar ham muhim o‘rin tutadi. Asarda aks etgan voqealar 
o‘z davrining siyosiy va ijtimoiy hayoti bilan bevosita aloqador. 
Doston voqealari tarixiy real voqealar, xalqning ozodlik uchun 
olib borgan kurashlari, vatan himoyasi, sarkardalik jasorati va 
xalq birligini saqlash yo‘lidagi harakatlar bilan uyg‘unlashgan. 
Shu ma’noda, “Qironxon” faqat badiiy to‘qima emas, balki xalq 
tarixiy xotirasining ifodasidir. Dostonning ko‘plab epizodlarida 
o‘sha davr hayoti, urf-odatlar, jang usullari, harbiy qurollar va 
geografik muhit real tarixiy sharoit bilan mos keladi. Tarixiy joy 
nomlari, shaharlar, daryolar va tog‘larning eslatilishi dostonga 
tarixiy ishonchlilik beradi5.

Bundan tashqari, “Qironxon” dostonining shakllanishida 
diniy-axloqiy manbalar ham sezilarli ta’sir ko‘rsatgan. Asarda 
insoniy fazilatlar – sadoqat, vafodorlik, sabr, halollik, jasorat 
va vatanparvarlik islomiy axloqiy g‘oyalar bilan uyg‘un 
tasvirlanadi. Qahramonlar Allohga ishonch, adolatga sadoqat, 
xalq oldidagi burchni ado etish kabi yuksak fazilatlar egasi 
sifatida ko‘rsatiladi. Bu jihatdan doston xalqning diniy 
dunyoqarashi va ma’naviy qadriyatlari bilan bog‘langan badiiy 
hodisadir. “Qironxon” dostonining tarixiy asoslarini o‘rganishda 
uning shakllanish bosqichlari ham alohida ahamiyatga ega. 
Dastlab doston xalq orasida og‘zaki rivoyatlar shaklida mavjud 
bo‘lgan, keyinchalik baxshi va dostonchilar ijodi orqali badiiy 
jihatdan boyitilib, mukammal epik asarga aylangan. Har bir 
baxshi o‘z davrining tarixiy voqealarini, xalq kechinmalarini 
va orzularini dostonga singdirgan. Shu tariqa, “Qironxon” 
asri davomida sayqallangan, xalq tafakkuri, badiiy didi va 

ijtimoiy ongining mahsuli sifatida shakllangan. Dostonning 
yozma shaklga o‘tishi esa uni og‘zaki ijod doirasidan ilmiy 
adabiy jarayonga olib kirgan.

Doston mazmunida xalq tarixining turli davrlari, ularning 
ruhiy kechinmalari va ma’naviy qadriyatlari o‘z aksini 
topgan. “Qironxon” obrazi xalqning tarixiy qahramonlarini 
umumlashtirgan timsol bo‘lib, unda sarkardalik jasorati, donolik 
va xalqparvarlik fazilatlari mujassamdir. Qironxon xalq ozodligi, 
yurt tinchligi, adolat va ezgulik yo‘lida kurashuvchi ideal rahbar 
sifatida gavdalanadi. Dostonning asosiy g‘oyasi – xalq birligi, 
vatan himoyasi va insoniylik qadriyatlarini ulug‘lashdir. Shu 
jihatdan, doston tarixiy haqiqatni badiiy shaklda ifodalovchi, 
milliy o‘zlikni mustahkamlovchi manba sifatida e’tirof etiladi6.

“Qironxon” dostonining tarixiylik jihati shundan iboratki, 
u xalqning o‘tmishdagi ijtimoiy hayotini, ma’naviy-ruhiy 
kechinmalarini, tarixiy voqealarni o‘zida mujassam etgan. 
Unda xalq hayotining real manzaralari, ijtimoiy munosabatlar, 
vatanparvarlik, erksevarlik, sadoqat va insoniy fazilatlar badiiy 
vositalar orqali yuksak darajada aks ettirilgan. Shu bilan birga, 
doston xalqning o‘z tarixini eslab qolish, uni badiiy xotira 
shaklida keyingi avlodlarga yetkazish vazifasini ham bajaradi.

Dostonning badiiy kuchi uning xalq ruhiyatiga 
yaqinligidadir. Undagi tarixiy voqealar badiiy obrazlar orqali 
ifodalangan bo‘lib, ular xalq idealini, ma’naviy qadriyatlarini 
aks ettiradi. Qironxonning mardligi, jasorati, sadoqati, xalqiga 
bo‘lgan muhabbati, yurt tinchligi yo‘lida jonini fido qilishi 
o‘zbek xalqining epik an’anasida davom etib kelayotgan 
qahramonlik tipini mustahkamlaydi. Doston o‘z mazmuni 
bilan xalqni birlikka, adolat va vatanparvarlikka chorlaydi, 
shu bilan birga tarixiy xotirani mustahkamlaydi.

Xulosa qilib aytganda, “Qironxon” dostoni o‘zining 
yaratilish manbalari va tarixiy asoslari jihatidan o‘zbek xalq 
dostonchilik an’analarining muhim bo‘g‘ini sanaladi. Unda 
tarixiy haqiqat, xalq og‘zaki ijodi, diniy-axloqiy qarashlar va 
milliy ruh uyg‘unlashgan. Asar xalqning tarixiy tajribasini, milliy 
g‘ururini va ma’naviy qadriyatlarini badiiy shaklda ifodalab, 
o‘zbek epik tafakkurining davomiyligini namoyon etadi. Shu 
bois “Qironxon” dostonini o‘rganish nafaqat adabiy merosni, 
balki xalq tarixiy xotirasini ham chuqur anglashga xizmat 
qiladi.

